
   Йăлкăшаççĕ çăлтăрсем

Каçхи çӳлĕ тӳпере.

Куç хĕсеççĕ тек вĕсем

Уйăх çийĕнчи хĕре.

Кĕвенти çине çакса

Тăрă шывлă ик витре,

Акăш евĕр ярăнса

Хĕр пырать утса хитре.



Çак пике час-час, анчах,

Макăрать-çке хурланса.

Çăлтăрсем çине пачах

Пăхаймасть вăл савăнса.

Çĕр çине çеç вăл пăхать

Çутă уйăх çийĕнчен.

Пăлханать вăл, тарăхать

Тăнăран çӳлте пĕччен.



Улăхасшăн эп ӳссен

Çак хĕр хыççăн, тупата,

Уйăха çити. Пĕччен

Тек ан тăтăр вăл унта.

Çитĕп, калăп пикене:

— Вăхăт иртрĕ сан йĕрме.

Ан манпа, эс, çĕр çине:

Килтĕм эп сана илме.

  